PROJE ISTWA A SIKSE
Non projè-a: Mikro Kredi

Non:  Louisena Louis 

Stasyon:  Radio Caraïbes, Port-au-Prince

Adres: No. 19, Ri Chavannes, Port-au-Prince

Sijè:  Mikro Kredi 
Rejyon: Pon Sonde 

Premier reportage

Pon Sonde, yon komin nan depatman latibonit-lan ki sou kont Saint Marc fè pati 18 zòn kote Fondasyon Kole Zepòl ap bay sèvis.  FONKOZE se youn pami divès enstitisyon ki jwen-n apwi teknik ak finansye nan men USAID.  Apwi yo resevwa pèmèt yo enstore yon pwogram prete lajan nan tout kote yo prezan.  E jan nou sot di-l la, Pon Sonde ak tout zòn ki vironen-l tankou Lachapel, Vèrèt, Ti Dedin, Gran dedin, Delat, Ti Rivè Latibonit benefisye-l.  

Pwogram mikro kredi-an nan Pon Sonde vin-n chanje figi zòn-nan.  Daprè Mesye Jean Reynold Imera, direktè biwo FONKOZE Pon Sonde, ki kwè li te lè, li te tan pou zafè kredi-a ki parèt yon remèd pou manman ak papa pitit te vin-n etabli nan Pon Sonde.  

Nan yon peyi tankou Ayiti kote kondisyon pou yon moun jwenn lajan parèt difisil epi konplike, pou sila-yo ki fè pati sektè enfòmèl-lan kote yo pa gen ankadreman, karans nan resous zimèn, materyèl ekspètiz, pwogram kredi FONKOZE-an vin-n tounen yon enstriman ki pèmèt yo amelyore kondisyon lavi sila ki pi pòv yo e mobilize-yo an mèm tan nan patisipasyon pou yon devlopman peyi Dayiti.  Nan moman FONKOZE tap demare ap program kredi-an nan lane 1994, nan plen peryòd anbago, yo te bay moun kredi ki an majorite se fanm 1.500 goud, yon lajan yo te kon-n pran twa mwa pou peye epi remèt li a 1,75 goud kòm enterè.  Jounen jodi-a ak lavi chè-a kap ogmante, premye lajan yo prete yon moun nan FONKOZE, se 2.500 goud et medam-yo ki konstitiye-yo an group de 5 genyen jiska 5 mwa pour remèt lajan sa-a.  Nan premye mwa, benefisyè-a ap genyen pou remèt yon pati nan kapital-la plis yon pati nan enterè-a jiskaske li fin-n peye-l sou delè ki prevwa.  Avan FONKOZE te vin-n tabli nan zòn-nan, abitan te kon-n prete lajan nan men patikilye ou byen lòt enstitsyon, men sa yo te kon-n peye te reprezante 4 fwa la valè sa yap peye nan FONKOZE, daprè Mesye Jean Reynold Imera, Direktè FONKOZE Pon Sonde.  Kidonk jan pwovèb la di “kote dlo-a koule pi fre, se la yo bwè yon gòje”.  Se sa ki eksplike pouki rezon FONKONZE reprezante yon altènatif, Se pa lajan sèlman FONKOZE bay, li akonpanye benefisyè-yo nan bayo fòmasyon sou kòman yo dwe jere e sèvi ak lajan yo prete, ba yo konsèy sou ki machandiz yo ta dwe achte nan yon epòk kèlkonk; yon fòmasyon ki reyalize nan yon anbyans zanmitay, daprè benefisyè-yo.

Antan ke yon enstitisyon devlopman, FONKOZE mete ala dispozisyon benefisyè-yo yon pwogram alfabetizasyon.  Deja 30 sant disponib pou yo apran-n li ak ekri pwiske si yon kliyan pa kon-n li apati twazyèm kredi-an li pap kapab vin-n prete lajan.  Nan fòmasyon  yo bay benefisyè-yo, yo fè yo konnen yo gen ròl-yo nan sosyete-a, ki konpòtman yo dwe genyen fas ak yon seri maladi sitou SIDA.  Pi gwo satisfaksyon FONKOZE, se mete-l ala dispozisyon 18.000 kliyan yo genyen nan peyi-a, ede-yo santi-yo se moun, ede-yo konpran-n valè tèt-yo.  Jounen jodi-a nan peyi Dayiti, sitiyasyon-an vin-n pi difisil, anviron 80% popilayson-an ap viv ak mwens pase yon dola ameriken pajou; se pou rezon sa-a FONKOZE swete pou tout chire pit politik rive nan bout et pou responsab gouvènman-an chache yon modèl devlopman dirab pou ansanm nan kè kontan yo selebre bisantnè endepandans peyi Dayiti.

Deuxième reportage

Pi gwo leson yon obsèvatè kapab tire nan pwogram kredi FONKOZE-an, se zafè tèt ansanm.  Malgre deviz peyi Dayiti, se linyon fè lafòs, li trè difisil pou Ayisyen met tèt ansanm pou reyalize bèl projè menm lè se yon pwojè kap itil sosyete-a.  Pa ka met tèt ansanm lakòz ansyen pèl dèzantiy-lan, premye repiblik nwa nan mond-lan, tounen peyi ki pi pòv nan Amerik-lan.  Ak konkou finansyè USAID, fanm nan FONKOZE, a pati group de 5 yo fòme, pwouve peyi Dayiti gen yon chans toujou pou li sove si toutfwa nou vle met tèt nou ansanm.  

Fanm-yo nan group-yo, yo kouvri youn pou lòt.  Si lajan pa kont, manman gwoup-lan oubyen yon lòt moun prete-l yon fason pou yo toujou an règ ak FONKOZE.  Pwogram kredi-an apran-n yo chita ansanm, poze pwoblèm zòn lakay-yo, apran-n yo dekouvri moun ki sou kaye lakay-yo, yon fason pou yo ka fòme group-yo, pwiske li pa fasil pou yo rive fè sa.  Yo rankontre nan mache, nan legliz, nan gagè, yo pa gen menm relijyon, yo pa sòti nan menm zòn poutan yo rive chita sou menm ban FONKOZE, kote yo vle yon Ayiti miyò, yon Ayiti kote pitit-yo ka anvi rete.

Troisième reportage
Majorite moun ki resevwa lajan nan FONKOZE, se fanm.  Nan Pon Sonde, chif-la deja a 2.500 fanm ki fòme-yo an group de 5 ki vin-n fè kredi nan enstitisyon finasyè sila-a.  Medam sa yo ki apati lajan yo jwen-n gen yon enterè yap peye nan espas 5 mwa pat manke felisite dirijan Fondasyon Kole Zepòl pou bon jan bourad li pote bay fanm-yo nan komin Pon Sonde gras a sipò USAID.  Chak fanm nou te pale ak yo gen yon eksperyans li fè ak FONKOZE.  Genyen ki gen kredi 2.500, 4.000, 6.000 20.000 goud selon mwayen yo.  Pon Sonde, komin sila-a ki chita nan depatman Latibonit, jounen jodi-a ap viv yon eksperyans ki rich anpil ak FONKOZE ki jwen-n apwi finansye USAID, sitiyasyon ekonomik plizyè milye fanm chanje.  Fanm sila-yo ki lage kò-yo plis nan fè komès, espesyalman, diri ki se prensipal kilti zò-nan, pwodwi premyè nesesite ak jaden, estime FONKOZE ak sistèm kredi li bay-yo te pran tan pou vin-n tabli nan komin Pon Sonde.  San tròp difikilte, kategori fanm sa-yo di yo peye lekòl pitit yo, yal lopital, yo achte bèt, kay elatrye:

“FONKOZE ede-m avèk komès-la, avèk timoun-nan.  Moun pa kon-n afèm, yo pa kon-n koman map viv.  Mwen pat ka fè ekonomi, kounye-a avèk FONKOZE, mwen ka fè ekonomi”.

“Paske FONKOZE ede-m anpil, kote map pale-a la-a, mwen pa gen manman, mwen pa gen mari, epi mwen gen 7 timoun.  Se FONKOZE ki ede-m lè-m pran ti kòb-la, mwen fè ti kòmès-mwen, mwen mete timoun-yo lekòl, m-peye lekòl, mwen bayo manje”.

“Pandan wap di sa la-a, mwen pat gen yon ti kal tè, pandan-m nan FONKOZE-a la-a, mwen jwen-n kòb, li ede-m toum’achte yon ti kal tè, m’fè yon seri de bagay m’pat panse si m’te ka fè”.

“FONKOZE retire-m nan koutponya, m-te konn pran ponya, kounye-a avek FONKOZE

yo retire-m nan koutponya”.

“Bò lakay mwen, li te lè, li te tan poum antre nan FONKOZE, paske tout moun yon sèl mo yo di-m, FONKOZE mete nou sou moun e mwen fèk ansanm avèk FONKOZE”.

A travè pwogram kredi-an, fanm yo resevwa tout kalite fòmasyon ki pèmèyt yo patisipe nan devlopman peyi Dayiti.  Yo fè yo konnen enpòtans fanm genyen menm lè se yo ki pi maltrete nan sosyete-a.  Lè yo konsidere siksè pwogram sa-a, fanm yo swete pou yo prete-yo plis lajan toujou e ogmante kantite mwa delè pou yo peye lajan sila-a.

“Yo mete lajan nan men nou pou nou peye-l nan si mwa.  Nan si mwa-a, chak mwa nap bay 2.260 dola, sa vle di nou trouve kòb-la nou peye-l two gro e mwa-a trò pitit pou nou.  Nou te di ke si yo pat ka bannou 6 mwa menm 8 mwa fòk yo ta ba nou” 

“Apre Bondye, se pou FONKOZE rete pou tout tan nan Pon Sonde”.

“Avèk dirèk la, si-l ka fè-l pou nou, si l-ka ogmante mwa yo, se sa sèlman, paske lè-l bannou piti, nou peye-l fen mwa-a, li bannou gwo, nou peye-l fen mwa-a”.

Si FONKOZE pat ekziste, tap gen plis mizè nan peyi-an daprè medam-yo ki swete pou responsab politik met tèt ansanm pou amelyre lavi plizyè santèn milye fanm ayisyèn kap chèche yon chemen pou konbat move lavi kote Leta aysyen deja afiche enkapasite-l pou-l ranpli misyon-l.  

Nap souliye FONKOZE se yon enstitisyon ki pran nesans nan lane 1994 nan peryòd anbago-an e se pè Joseph Philippe ki te fonde-l.  Pou kwèlye la ak 18 biwo yo genyen nan peyi Dayiti, ak lajan USAID mete disponib a travè pwogram mikro kredi-a, anviron 18.000 kliyan ap benefisye sèvis FONKOZE.

